LAMO-LAMO LUPO

Katiko janji lah ta dutoi

Ikara indak tamuliakan

Sampik taraso nagari

Angek dingin rasonyo badan

Walau Hape acok babunyi

Es em es haram bajawek

Apo lai nomor ndak dikenali

Pantang bana ka ma angkek

Kok nyampang salah piciak

Tadanga suaro di ujuang

Ba jawek sajo bisiek-bisiek

Maaf Pak salah sambuang

Gamang jo cameh balabiahan

Tadanga urang ma imbau namo

Kareh suaro kadangaran

Hilang darah pucek muko

Kadang urang baniat elok

Ingin batanyo baa kaba

Darah di dado lah badabok

Gagok-gagok suaro kalua

Kadang lah nyato tangah hari

Rumah bantuak ndak ba unyi

Tiok ruangan lampu mati

Tapi tadanga juo suaro tivi

Bapasan ka anak jo bini

Kok tibo urang batanyo

Katokan bapak pai

Mungkin bisuak pulangnyo

Pado hal kawan ma ajak karajo

Lah bajanji tempo hari

Tapi dek lah buruak sangko

Di muko rumah hilang rasaki

Lamo-lamo nan di camehkan

Dari kamar indak barasak

Nyampang tapaso juo bajalan

Mungkin lah ma ereang bantuak sirangkak

Mudah-mudahan diantaro kito

Ndak basuo nan bak nangko

Sakironyo memang ado

Barubahlah sifat handaknyo

Apolai kini bulan Puaso

Bulan ampunan sagalo doso

Manusia salah itu biaso

Salamo lai manyadarinyo

Nan payah balagak ndak tau

Atau ndak mau tau

Kok nyampang di bari tau

Urang pulo nyo agiah tau

Kato dahulu batapek-i

Kato kudian kato bacari

Nan paralu saliang mamahami

Bukan saliang banci mambanci

Semoga iko bukan lah gunjiang

Nan ka mambatakan puaso

Tapi hanyo sakadar shering

Sambie manunggu wakatu babuko

